
Toiledau Cyhoeddus yng Nghymru 

Cyflwyniad 

Mae diffyg mynediad at doiledau cyhoeddus yn fater sy'n cael ei godi'n aml gyda'r Comisiynydd 
gan bobl hŷn ac sy'n effeithio ar fywydau bob dydd pobl mewn sawl ffordd. Er enghraifft, os nad 
yw pobl hŷn yn siŵr bod digon o doiledau cyhoeddus ar gael, yn aml galla hynny eu hatal rhag 
mynd allan a gwneud y pethau sy'n bwysig, fel gweld ffrindiau a theulu, siopa, a 
gweithgareddau o ddydd i ddydd eraill, gan gyfyngu ar annibyniaeth a rhyngweithio 
cymdeithasol. Mae darparu toiledau hefyd yn fater iechyd cyhoeddus gan fod pobl yn aml yn 
peryglu eu hiechyd trwy gyfyngu ar faint o hylif y maen nhw’n ei yfed os oes angen iddynt adael 
eu cartref ond nad ydynt yn siŵr y bydd toiledau ar gael. 

Er bod diffyg toiledau cyhoeddus yn aml yn cael effaith benodol ar bobl hŷn, yn enwedig o ran 
canlyniadau posibl i iechyd, mae sicrhau bod toiledau cyhoeddus ar gael mewn cymunedau o 
fudd i bawb. 

Mae'r briff hwn yn archwilio effaith y gostyngiad yn narpariaeth toiledau cyhoeddus ar iechyd y 
cyhoedd a'r rhwystrau eraill a all atal pobl hŷn rhag defnyddio'r cyfleusterau hyn, yn ogystal â'r 
camau y mae angen i Lywodraeth Cymru ac awdurdodau lleol eu cymryd i wella mynediad at 
doiledau cyhoeddus.   

Y gostyngiad yn narpariaeth toiledau cyhoeddus 

Pan holwyd pobl dros 60 yn gynharach eleni ar ran y Comisiynydd canfuwyd bod toiledau 
cyhoeddus yn faes sy’n achosi pryder mawr: dywedodd 61% o'r ymatebwyr ei bod yn anodd 
cael mynediad i doiledau cyhoeddus yn eu hardal leol.1 Wrth i ni heneiddio, rydym yn fwy 
tebygol o ddatblygu cyflyrau sy'n golygu bod angen i ni ddefnyddio toiledau’n amlach, gan 
wneud hwn yn fater sy'n bwysicach fyth.2   

Mae mynediad i doiledau cyhoeddus wedi cael sylw yn ddiweddar gan Fforwm Pobl Hŷn Cymru 
a ail-lansiodd ymgyrch 'P is for People' yn Haf 2023.   Roedd hwn yn cynnwys arolwg am 
doiledau cyhoeddus. Disgwylir y canlyniadau'r hydref hwn a bydd yn rhoi rhagor o wybodaeth 
am yr heriau a wynebir ledled Cymru. 

Mae gostyngiad yn narpariaeth toiledau cyhoeddus. Mae ymchwil yn dangos, rhwng 2010 a 
2020, bod y DU wedi colli mwy nag un o bob pump o'i thoiledau cyhoeddus. Er nad yw'r ffigurau 
diweddaraf ar gael, mae'r wybodaeth a rennir gan bobl hŷn a rhanddeiliaid yn awgrymu bod 
toiledau cyhoeddus yn parhau i gau ledled Cymru wrth i awdurdodau lleol geisio rheoli’r 

1 Comisiynydd Pobl Hŷn Cymru (2023) Arolwg Mawrth. Ar gael yn: 
2 Mewn dynion, er enghraifft, gall problemau prostad, sy'n gyffredin dros 50 oed, arwain at angen I basio dŵr yn 
amlach. Gweler: NHS (2021 Prostate problems.. Ar gael yn Prostate problems - NHS (www.nhs.uk) 

https://www.nhs.uk


argyfwng costau byw, tra bod lleoliadau eraill a oedd yn caniatáu mynediad cyhoeddus i 
doiledau fel canolfannau hamdden, tafarndai a chaffis yn parhau i gau neu fod yn agored am lai 
o amser. 

Yn 2019, dangosodd adroddiad y Gymdeithas Frenhinol Iechyd y Cyhoedd Taking the P**** fod 
mynediad i doiledau cyhoeddus yn annigonol ar draws y DU. Dywedodd 74% o'r ymatebwyr o 
bob grŵp oedran nad oedd digon o doiledau cyhoeddus.3 Mae hyn yn rhwystro pobl gan wneud 
iddynt deimlo nad ydynt yn gallu mynd yn rhy bell o'u cartrefi.4 

Iechyd y cyhoedd ac effeithiau eraill 

Mae peidio â bod yn siŵr a fydd toiledau ar gael yn aml yn arwain pobl i fabwysiadu 
ymddygiadau afiach fel cyfyngu ar hylifau. Mae dros hanner y cyhoedd yn cyfaddef eu bod yn 
cyfyngu ar yr hylif y maen nhw’n ei yfed rhag ofn na allan nhw ddod o hyd i doiled pan fyddan 
nhw allan, sy'n achosi dadhydradiad ac yn gallu arwain at nifer o sgîl-effeithiau. Gall yfed llai o 
ddŵr gael effaith arbennig o ddifrifol i bobl hŷn, gan effeithio ar eu gallu i gydsymud ac arwain at 
debygolrwydd uwch o gwympo, yn ogystal â cholli cof tymor byr ac amseroedd ymateb arafach. 
5 

Mae pryderon am ymataliaeth a phroblemau ymataliaeth yn gyffredin, ond nid yw’r 
cyfleusterau’n darparu ar gyfer hyn. Er enghraifft, amcangyfrifir bod gan un o bob tri dyn dros 65 
oed yn y DU broblem anymataliaeth wrinol, ond yn aml nid yw toiledau cyhoeddus yn cynnwys 
cyfleusterau i ddarparu ar gyfer hyn6 , rhywbeth a amlygwyd yn ddiweddar gan ymgyrch 2023 
Prostate Cancer UK, Boys need Bins. Gall anymataliaeth achosi stigma, ac yn aml, mewn 
toiledau i ddynion nid oes unrhyw finiau i waredu padiau anymataliaeth.7 Gall dynion sydd 
angen padiau anymataliaeth deimlo’n bryderus ynglŷn â mynd allan yn gyhoeddus oherwydd yr 
angen i gael gwared ar badiau.8   

Hyd yn oed pan fo toiledau ar gael, efallai y bydd pobl yn amharod i'w defnyddio os nad ydynt 
yn lân, yn cael eu cynnal a'u cadw, ac yn hygyrch. Mae ymchwil yn dangos bod rhwystrau i 
ddefnyddio toiledau cyhoeddus yn cynnwys glanweithdra, arogl a diffyg papur toiled.9 Mae 
dyluniad hefyd yn bwysig, ac mae angen dylunio toiledau fel y gallan nhw gael eu defnyddio 
gan bobl ag anableddau neu symudedd cyfyngedig, rhywbeth sy'n fwy tebygol o effeithio arnom 
wrth i ni heneiddio. 

Mae gwybod bod toiledau ar gael yn annog pobl hŷn i deimlo'n fwy hyderus wrth fynd allan. Yn 
groes i hyn, mae prinder toiledau cyhoeddus yn atal pobl hŷn rhag treulio amser a gwario arian 
ar weithgareddau y maen nhw’n awyddus i’w gwneud. Mae ymchwil gan y Ganolfan 
Hirhoedledd Ryngwladol y DU (ILC) yn dangos bod 72% o bobl dros 60 oed yn teimlo nad 

3 Y Gymdeithas Frenhinol ar gyfer Iechyd y Cyhoedd (2019) Taking the P***: the Decline of the Great British 
Public Toilet. Ar gael yn: 459f4802-ae43-40b8-b5a006f6ead373e6.pdf (rsph.org.uk) 
4 Ibid. 
5 Dadhydradu GIG Cymru (2023). Ar gael yn: https://111.wales.nhs.uk/dehydration/ Gweler hefyd Dehydration in 
older people - British Nutrition Foundation 
6 Let's talk about incontinence | Prostate Cancer UK 
7 Prostate Cancer UK (2023) Tell your MP, Boys need Bins. Ar gael yn: https://prostatecanceruk.org/get-
involved/campaigning/incontinence#:~:text=And%20it%20starts%20with%20our,easily%2C%20safely%20and%2 
0with%20dignity 
8 Ibid. 
9 Y Gymdeithas Frenhinol ar gyfer Iechyd y Cyhoedd (2019) Taking the P***: the Decline of the Great British 
Public Toilet. Ar gael yn: 459f4802-ae43-40b8-b5a006f6ead373e6.pdf (rsph.org.uk) 

oeddent yn treulio eu hamser a'u harian yn y ffordd yr hoffent10 a nodwyd bod 28% o bobl hŷn 
eisiau mynd allan yn amlach am fwyd a choffi, tra bod 27% eisiau ymweld â'u teulu a'u ffrindiau 
yn amlach.11 Mae hyn yn awgrymu bod manteision economaidd hefyd i sicrhau bod pobl yn 
gallu cael mynediad i doiledau cyhoeddus. 

Dulliau strategol o ddarparu toiledau lleol 

Nid oes dyletswydd statudol ar awdurdodau lleol i ddarparu toiledau cyhoeddus, ond mae Deddf 
Iechyd y Cyhoedd (Cymru) 2017 yn12 ei gwneud yn ofynnol i awdurdodau lleol gyhoeddi 
strategaeth doiledau. Mae hyn yn cynnwys asesu anghenion cymunedau mewn perthynas â 
thoiledau a mabwysiadu dull strategol a thryloyw o ddiwallu'r angen hwnnw yn y ffordd orau. 
Bwriad y broses oedd rhoi cyfle i edrych yn ehangach ar yr opsiynau sydd ar gael ar gyfer 
darparu toiledau ar gyfer y cyhoedd, yn amrywio o doiledau cyhoeddus annibynnol traddodiadol 
i doiledau mewn perchnogaeth breifat. Mae'r Ddeddf yn ei gwneud yn ofynnol i strategaethau 
toiledau gael eu diweddaru a'u hadolygu'n rheolaidd, ac er bod rhai awdurdodau lleol wedi 
cyhoeddi adolygiadau diweddar, nid yw'n glir a yw pob awdurdod lleol wedi cynnal adolygiadau 
a ph’un ai a yw amserlenni ar gyfer adolygu a sicrhau cynnydd yn cael eu bodloni'n gyson. 

Mae toiledau cyhoeddus yng Nghymru’n cael eu hariannu gan awdurdodau lleol sy'n defnyddio'r 
Grant Cynnal Refeniw, ac mae rhai awdurdodau lleol, fel Gwynedd, wedi datblygu ffyrdd o 
gynyddu mynediad i doiledau trwy ddarparu grantiau ar gyfer eiddo preifat i agor eu 
cyfleusterau trwy gynlluniau toiledau cymunedol. Fodd bynnag, mae cyllidebau awdurdodau 
lleol yn wynebu pwysau sylweddol oherwydd chwyddiant a'r argyfwng costau byw, a allai 
gyfyngu ymhellach ar fynediad pobl i doiledau cyhoeddus er eu bod yn hanfodol bwysig i alluogi 
pobl hŷn a dinasyddion eraill i fynd allan, cymryd rhan mewn gweithgareddau bob dydd a 
chwarae rhan lawn ym mywyd y gymuned. 

Dod o hyd i'r cyfleusterau sydd ar gael 

Er mwyn gallu defnyddio’r toiledau cyhoeddus presennol, mae angen i bobl wybod ble maen 
nhw wedi'u lleoli. Mae Llywodraeth Cymru wedi datblygu Map Toiledau Cenedlaethol sy'n 
dangos yr holl doiledau cyhoeddus sydd ar gael ledled Cymru.13 Fodd bynnag, dim ond ar-lein y 
mae'r map ar hyn o bryd, sy'n golygu y bydd nifer sylweddol o bobl hŷn yn ei chael hi'n anodd 
neu'n amhosibl ei weld - mae tua thraean o bobl 60+ heb fynediad at ffôn clyfar14 , tra nad oes 
gan draean o bobl 75 oed fynediad i'r rhyngrwyd o gwbl. Mae darpariaeth ar-lein yn unig hefyd 
yn golygu, pan fyddan nhw allan, mai dim ond mewn mannau lle mae signal ffôn symudol 
dibynadwy y byddan nhw’n gallu gweld y map, ac mae’r signal yn amrywio drwy Gymru. 

Mae angen darparu gwybodaeth ynglŷn â ble i ddod o hyd i doiledau sydd ar gael i'w defnyddio 
drwy ddulliau nad ydynt yn ddigidol. Gallai hynny fod yn rhan o strategaethau toiledau 
awdurdodau lleol (gweler uchod) wrth i'r rhain gael eu hadolygu a'u diweddaru, gyda 
chymunedau'n dod at ei gilydd i gytuno ar yr hyn sydd ei angen ac sy’n ymarferol i'w gynhyrchu. 

10 International Centre for Longevity UK (2023) Money Well Spent? Ar gael yn: https://ilcuk.org.uk/money-well-
spent-overcoming-barriers-to-spending-in-later-life/   
11 Ibid. 
12 Deddf Iechyd y Cyhoedd (Cymru) 2017. Ar gael yn: Deddf Iechyd y Cyhoedd (Cymru) 2017 (legislation.gov.uk) 
13 Map Toiledau Cenedlaethol Llywodraeth Cymru (2022). Ar gael yn: Map Toiledau Cenedlaethol | 
DataMapWales (llyw.cymru) 
14 Comisiynydd Pobl Hŷn Cymru (2023) Arolwg Mawrth. 

Mae Llywodraeth Cymru hefyd wedi datblygu 'logo toiled cenedlaethol' i awdurdodau lleol ei 
fabwysiadu a'i hysbysebu. Ei bwrpas yw rhoi gwybod i bobl bod toiledau adeilad ar agor i'r 
cyhoedd.15 Mae'r defnydd o'r arwydd/logo yn wirfoddol, ond gallai hyrwyddo pellach ac 
ehangach helpu i godi ymwybyddiaeth mewn cymunedau am leoliad toiledau sydd ar gael i'r 
cyhoedd. 

Casgliad 

Mae mynediad at doiledau cyhoeddus o ansawdd da yn broblem i bawb ond mae'n dod yn 
bwysicach fyth wrth i ni heneiddio. Mae diffyg darpariaeth yn cael effaith negyddol ar iechyd y 
cyhoedd, yn atal pobl hŷn rhag cymryd rhan mewn nifer o weithgareddau cymdeithasol ac eraill, 
a gall arwain at deimladau o eithrio ac ynysu. 

Mae'n amlwg bod angen gweithredu ar y mater hwn, a dydi gwella mynediad at doiledau 
cyhoeddus ddim yn gorfod bod yn gostus. Mewn llawer o achosion, gellid gwneud gwelliannau 
trwy drefnu bod rhanddeiliaid allweddol yn dod at ei gilydd i benderfynu sut i wneud y defnydd 
gorau o'r toiledau presennol sydd ar gael mewn cymunedau a thrwy gyfathrebu’n well â'r 
cyhoedd i ddangos ble mae toiledau cyhoeddus wedi'u lleoli. 

Argymhellion 

Mae'r Comisiynydd am weld y camau canlynol gan Lywodraeth Cymru: 

• Monitro effeithiolrwydd a gweithredu strategaethau toiledau awdurdodau lleol, sicrhau 
bod y rhain yn cael eu hadolygu a'u diweddaru ar amser, a'u cyfleu i ddinasyddion lleol. 

• Gweithio gydag awdurdodau lleol i gytuno ar y ffordd orau o rannu'r map toiledau 
cenedlaethol mewn dulliau heblaw am rai digidol. 

• Sefydlu pa mor eang y defnyddir y logo cenedlaethol sy'n nodi bod toiledau ar gael i'r 
cyhoedd yn ymarferol ac ystyried sut y gellid ei hyrwyddo'n well. 

• Gosod biniau ar gyfer gwaredu padiau anymataliaeth a bagiau stoma ym mhob toiled 
drwy adeiladau dan ofal Llywodraeth Cymru ac annog sectorau eraill i wneud yr un peth. 

Mae'r Comisiynydd am weld y camau canlynol gan awdurdodau lleol: 

• Ail-edrych ar yr holl opsiynau ar gyfer ehangu'r ddarpariaeth doiledau sydd ar gael nawr 
ac yn y dyfodol, gan gynnwys gweithio gyda busnesau a sefydliadau lleol i sicrhau bod 
cyfleusterau ar gael i'r cyhoedd. 

• Sicrhau bod gwybodaeth am ddarpariaeth toiledau ar gael mewn ffurfiau priodol, gan 
gynnwys copi caled. 

15 Llywodraeth Cymru (2018) Darparu Toiledau yng Nghymru: Strategaethau Toiledau Lleol. Ar gael yn: 32533 
Darparu Toiledau yng Nghymru: Strategaethau Toiledau Lleol, Fersiwn Saesneg yn unig (llyw.cymru) 

• Sicrhau bod adolygiadau o strategaethau toiledau cyhoeddus yn cael eu cynnal, eu 
cyhoeddi a'u cyfleu i gymunedau lleol. 

• Gosod biniau ar gyfer gwaredu padiau anymataliaeth a bagiau stoma ym mhob toiled, 
gan gynnwys toiledau cyhoeddus, drwy adeiladau dan ofal awdurdodau lleol. 



Comisiynydd Pobl Hŷn Cymru 

Mae Comisiynydd Pobl Hŷn Cymru yn llais ac yn eiriolwr annibynnol ar gyfer pobl hŷn ledled 
Cymru. 

Mae’r Comisiynydd yn gweithredu i diogelu a hyrwyddo hawliau pobl hŷn, rhoi diwedd 
ar oedraniaeth a gwahaniaethu ar sail oedran, atal cam-drin pobl hŷn, a galluogi pawb i 
heneiddio’n dda. 

Mae’r Comisiynydd yn gweithio i sicrhau Cymru lle mae pobl hŷn yn cael eu 
gwerthfawrogi, lle mae hawliau’n cael eu cynnal a lle nad oes neb yn cael ei adael ar ôl. 

Sut i gysylltu â’r Comisiynydd: 
Comisiynydd Pobl Hŷn Cymru 
Adeiladau Cambrian 
Sgwâr Mount Stuart 
Caerdydd 
CF10 5FL 

Rhif ffôn: 03442 640 670 

E-bost: gofyn@comisiynyddph.cymru   
Gwefan: www.comisiynyddph.cymru   

Twitter: @comisiwnphcymru 

